
Диалогтық оқыту– белсенді оқыту әдісі

«Ертеңгі күннің бүгінгі күннен асып түсуіне ықпал етіп, адамзат қоғамын алға қарай жетелеуші құдіретті күш тек қана білімге ғана тіреледі. Қазіргі заман талабына сай әр мұғалім өз білімін жетілдіріп, ескі, бірсарынды сабақтардан гөрі жаңа талапқа сай жаңа технологияларды өз сабақтарында күнделікті пайдаланса, сабақ тартымды да мәнді, тиімді болары сөзсіз» деп Елбасы Н.Ә.Назарбаев айтқандай, білім беру саласы мұғалімнен зор шеберлікті талап етеді[1].Шебер, ізденімпаз, білімді ұстаз ғана, шын мәнінде, өзіндік ойлау қабілеті дамыған жеке тұлға болып қалыптасады. 
Өзге тілді аудиторияда қазақ тілін оқытудағы негізгі мақсат –қазақ тілінде оқи, жаза, түсіне, сөйлесе білуге үйрету, дағдыландыру; қазақ халқының әдеби мұрасының озық үлгілерімен таныстыру. Бұл мақсатты жүзеге асыру үшін оқытудың диалогтық әдістерін қолдану тиімді.
Диалог – (гр. διάλογος) екі не бірнеше адамның кезектесіп сөйлесуі арқылы берілетін ауызекі тілдегі ерекше форма [2]. Диалог дегеніміз – ауызекі сөйлеу, пікір айту, топ мүшелері арасында білім алуда бір-бірінің пікірін тыңдау, өз пікірін білдіру, ойын ортаға салу. Диалог – білім беру мен білім алуға, студенттердің өзара сұхбаттасуы және оқытушы мен студент арасындағы өзіндік ой пікірлерді жүйелеу мен дамытуға көмектесетін амал. Диалог сөйлесудің ең негізгі түрі болып саналады. Адамдар арасындағы қарым-қатынас амандасудан басталатын болса, оқытушы аудиторияға кіргеннен студенттермен  сұхбат-диалог құрады. Диалогтық сөйлесуді естіп тыңдаумен біртұтас та, жекелей де пайдалануға болады. Шебер оқытушы әр сабақта түрлі жағдаяттарды пайдаланып, тіл үйренушіні сабаққа қызықтырып отырады. Белсенді сөйлеу әрекетін ұйымдастыруда ауызекі сөйлесу мен мәтін арқылы жұмыс жүргізу негізгі құрал болып табылады. Студенттермен түрлі тапсырмалар арқылы сұхбаттасу әрекетін жүргізу мүмкіндігі мол болса, сөйлеу әрекетін жүзеге асыру нәтижелі болады. Диалог барысында оқушының сөйлеу мәдениеті,танымдық көзқарасы, ой-өрісінің деңгейі, белсенділігі артып, ой дәлдігі анықталады. Диалогта сұрақ қою арқылы сұхбаттасушы өзі күткен мәліметті алады. Егер өзіне берілген мағлұмат толық болмаса, қарсы сұрақ қойып күткен жауабын толықтырады. Диалог қысқа түрде де, мазмұны жағынан көлемді болып келуі де мүмкін. Диалог кезінде сөйлеушінің сөзін тыңдау, жауап беру, өз ойын айту, оған келесі адамның қосымша мәліметтер беретін кездері де болады. 
Ғалымдар Мерсер мен Литлтон оқытудың диалогтық әдісі туралы былай деген: «Диалогтық әдіс арқылы білім алаушының сабаққа қызығушылығы артады, білім деңгейі жоғарылайды. ... Сұхбат кезінде сұрақтар қойылады, ал ол жауап беруді талап етеді. Жауап беру – сөйлеу белсенділігін арттырады.»[3].
Сұрақтарға жауап алу кезінде диалогтық оқыту жүзеге асады. Сұрақ қою арқылы оқытушы :

- оқушыларды тақырып бойынша және сындарлы сөйлеуге ынталандырады.
- оқушылардың шынайы қызығушылығы мен сезімдерін анықтайды.
- білімге құштарлықты дамытады және зерттеуге ынталандырады.
- оқушыларға білімін қалыптастыруға және вербалдандыруға көмектеседі.
- оқушылардың сыни тұрғыдан ойлауына ықпал етеді.
- оқушыларға сыни тұрғыдан ойлауға көмектеседі.
- оқушылардың бір-бірінен үйренуіне, басқа оқушылардың идеяларын
құрметтеуіне және бағалауына ықпал етеді. [4]
Диалогтық оқыту бірқатар міндеттерді шешеді: қатысымдық бірліктер мен дағдыларды және эмоционалдық дағдыларды дамытады,  студенттер арасында эмоционалды байланысты тереңдетеді, ақпараттық міндеттерді шешеді, жалпы оқу біліктері мен дағдыларын да дамытады (талдау, жинақтау, мақсаттар қою т.б.), яғни біліммен тәрбие беру міндетерін де шешуді қамтамасыз етеді.
Диалогтық оқытуды қолданудағы мақсат – тіл үйренушінің бір-бірімен бірігіп, белсенді іс-әрекетке баруға, өз ойларын ашық білдіруге мүмкіндік беру сияқты дағдыларын қалыптастыру мен жетілдіру. Осы мақсаттарды орындау үшін технологиялық университеттің 1-курс студенттеріне «Экономика. Ішкі және сыртқы сауда» тақырыбы бойынша мынадай үлгі-сұхбатты оқытып, өздеріне сұхбат құру тапсырмасы берілді.
Тапсырма. Сұхбатты екеуара оқыңыз. Қарамен жазылған сөздердің мағынасына көңіл бөліңіз. Өзіңіз сұхбат құрастырыңыз.

Саудаласып көріңіз!
· Мына кітаптың бағасын айтыңызшы.

· Бұл кітап қымбат емес, бірақ өте қызық кітап. Бағасы 300 теңге.

· Егер бұл кітаптың жиырма данасын алсам, көтерме бағасы қанша болар екен ?

· Онда сіз бір данасын 250 теңгеден ала аласыз.

· Ал мына кітабыңыздың құны қандай ?

· Бұл кітаптың көлемі де үлкен, мұқабасы да, қағазы да өте сапалы. Сондықтан бағасы да қымбат, әр данасы 1100 теңге.

Көбірек алсаңыз, келісуге болады.

· Ең арзан бағаңызды белгілеңізші.

· 1000 теңгеден бере аламын.

· Онда маған бұл кітаптың да жиырма данасын беріңіз.

· Алыңыз.
·  Рақмет. [5]
Студенттер екеуара сұхбат құрып, қарамен жазылған сөздерді және басқа да экономикалық терминдерді қолданып сөйлемдер құрды. Сұхбат барысында жаңа тақырыпқа байланысты экономикалық терминдермен сөздік қорларын молайтты.
Білім беру ісінде уақыттың көбі оларды жалықтыратын баяндау, түсіндіру, үлгіні көрсету сияқты өнімсіз еңбекке жұмсамаған дұрыс. Мұндай іс - әрекеттен тіл үйренушінің игерген білімін пайдалана алмай, өз бетімен жұмыс істеуге қабілеті төмендеуі мүмкін. Тәжірибелі, ізденгіш ұстаз өз бетінше жұмыстың жаңа түрлерін ойлап табады, оқыту үрдісінде студенттердің бір-біріне сұрақ қойдыртып және оған нақты, дұрыс жауап беруін қадағалайды. Сөйтіп, жұптасып, топ болып сұхбаттасу әдісін жиі қолданады.
Неміс педагогі А. Дисверг өзінің әйгілі «Неміс мұғалімдерінің білім беру ісіне басшылық» атты еңбегінде «Жаман мұғалім ақиқатты өзі айтып береді, ал жақсы мұғалім оқушының өзін ізденуге жетелейді, ойлауға үйретеді» деген даналық сөзі ұстаздан көп іздену мен еңбектенудің қажеттілігін айқындай түседі.
Қорыта айтқанда, диалогтық оқыту – білім алуда жоғары нәтижеге қол жеткізетін іс- қимылдың шын мәніндегі тиімді түрі.

